
YA S H I L  I Q T I S O D I Y O T  VA  TA R A Q Q I Y O T 2024-yil, 17-18 oktabr. 
№ 5. Maxsus son. 

O‘ZBEKISTONNING “YASHIL 
IQTISODIYOT”GA O‘TISH 
STRATEGIYASI VA BU ORQALI 
BARQAROR IQTISODIYOTGA 
ERISHISHI: MAVJUD MUAMMO 
VA ISTIQBOLLI IMKONIYATLAR
Saydamatova Muxlisabonu Rasuljon qizi
Toshkent davlat iqtisodiyot universiteti, 

Magistratura fakulteti, Raqamli iqtisodiyot yo‘nalishi, 2-kurs MRI-01 guruh talabasi.
khasanboevamukhlisabonu@gmail.com 

Annotatsiya: Sanoat ishlab chiqarish hajmining kengayishi bilan antropogen ta’sir kuchayib, tashqi muhitning tobora 
yomonlashuvi kuzatilmoqda. Bu esa salbiy tashqi omillarga samarali yechim topilmasdan turib, bozor tizimining barqaror 
ishlashi mumkin emasligini ko‘rsatadi. So‘nggi o‘n yillikda “yashil iqtisodiyot” tushunchasi siyosatchilar va iqtisodchilar 
tomonidan keng targ‘ib qilinmoqda. Yashil iqtisodiyotga o‘tishni qo‘llab-quvvatlash maqsadida barqarorlik konsepsiyalari, 
yondashuvlari va vositalari amaliyotga keng joriy etilmoqda, bu esa ekologiya va iqtisodiyot chorrahada kesishayotganini 
anglatadi. Ushbu maqolada yashil iqtisodiyot va unga oid tushunchalar, yondashuvlar hamda xorijiy tajribalar orqali 
mazkur yo‘nalishning mamlakatimiz uchun naqadar zarurligi yoritiladi. Shuningdek, yashil iqtisodiyot barqarorlikning kaliti 
sifatida baholanib, sohadagi muammolar va ularga yechim sifatida muallif takliflari ilgari surilgan.

Kalit soʻzlar: yashil iqtisodiyot, atrof-muhit iqtisodiyoti, barqarorlik, barqaror rivojlanish, iqtisodiy o‘sish, energiya 
tejamkorligi, milliy strategiya, atrof-muhitni muhofaza qilish.

Abstract: The expansion of industrial production has led to increasing anthropogenic impact and continuous environmental 
degradation, making it impossible for the market system to function effectively without addressing these negative 
externalities. Over the past decade, the concept of a "green economy" has gained growing attention among policymakers 
and economists. The transition to a green economy is increasingly supported by the application of sustainability principles, 
approaches, and instruments, illustrating the intersection of ecology and the economy. This article examines the relevance 
of the green economy for our country by analyzing key concepts, methodologies, and international experiences. 
Furthermore, by positioning the green economy as a key to long-term stability, the article outlines existing challenges in 
the field and provides potential solutions and policy recommendations.

Key words: green economy, environmental economy, stability, sustainable development, economic growth, energy 
efficiency, national strategy, environmental protection.

Аннотация: Расширение промышленного производства сопровождается усилением антропогенного воздействия 
и ухудшением состояния окружающей среды, что делает невозможным эффективное функционирование 
рыночной системы без решения проблем негативных внешних эффектов. В последние десять лет концепция 
«зеленой экономики» получила широкое распространение среди политиков и экономистов. Переход к зеленой 
экономике активно поддерживается внедрением принципов устойчивого развития, подходов и инструментов, 
что демонстрирует пересечение экологии и экономики. В данной статье рассматриваются основные понятия, 
подходы и зарубежный опыт в области зеленой экономики, а также подчеркивается ее значимость для нашей 
страны. Кроме того, зеленая экономика рассматривается как ключ к стабильности, выявляются существующие 
проблемы в этой сфере и предлагаются авторские решения.

Ключевые слова: зеленая экономика, экономика окружающей среды, стабильность, устойчивое развитие, 
экономический рост, энергоэффективность, национальная стратегия, охрана окружающей среды.

K I R I S H 
So‘nggi yillardan buyon butun dunyo bo‘ylab jamiyatlar atrof-muhitning buzilishi va resurslarning kamayishi 

bilan bog‘liq muammolar bilan kurashib kelayotganligi sababli, barqaror rivojlanish konsepsiyasiga katta 
e’tibor qaratilinmoqda. Natijada, tadqiqotchilar va siyosatchilar o‘z e’tiborini barqarorlikka erishishga yordam 
beruvchi strategiyalarni aniqlash va joriy etishga qaratib kelmoqdalar. Yashil iqtisodiyotning joriy etilishi esa 
paydo bo‘lgan eng mashhur yondashuvlardan biri bo‘lib, u ekologik masalalarni iqtisodiy tizimlarga integratsiya 
qilishga intiladi.

Dunyoning ko‘plab davlatlari global iqtisodiyotning umumiy farovonligida ekologik omillarning ahamiyatini 
ta’kidlayotgan bir paytda, O‘zbekiston ham ushbu sohada o‘z mavqeyini ta’minlash uchun muayyan chora-
tadbirlar ko‘rib kelmoqda. O‘zbekistonda so‘nggi yillarda yashil iqtisodiyotni joriy etish yo‘lida bir qancha samarali 
qadamlar tashlandi. Yashil iqtisodiyotga o‘tishni rag‘batlantirish maqsadida, bu soha qonunchilik bazasi orqali 
mustahkamlab qo‘yildi. Bularga quyidagilarni keltirishimiz mumkin: 

Milliy qonunchilik: O‘zbekiston hukumati yashil iqtisodiyotni rivojlantirishga qaratilgan bir qancha 
qonunlarni joriy etib kelmoqda, jumladan, “Atrof-muhitni muhofaza qilish to‘g‘risida”[1], “Qayta tiklanadigan 
energiya manbalaridan foydalanish to‘g‘risida”[2]. Ushbu qonunlar atrof-muhitni muhofaza qilish va resurslarni 
boshqarish asoslarini belgilaydi.

Iqlim o‘zgarishi bo‘yicha siyosat: O‘zbekistonda iqlim o‘zgarishi oqibatlarini bartaraf etishga qaratilgan qator 
siyosatlar, jumladan, O‘zbekiston Respublikasi Prezidentining 2019-yil 4-oktabrdagi PQ-4477-sonli qaroriga 
muvofiq, O‘zgidromet tomonidan tegishli vazirlik va idoralar bilan hamkorlikda tayyorlangan “2019-2030 yillar 
davrida O‘zbekiston Republikasining Yashil iqtisodiyotga o‘tish strategiyasi” tasdiqlandi va ushbu strategiyani 
ilgari surish va joriy etish bo‘yicha idoralararo kengash tuzildi [3].

Xalqaro harakatlar: O‘zbekiston 1993-yil BMTning iqlim o‘zgarishi to‘g‘risidagi Doiraviy konvensiyaga 
(IO‘DK) qo‘shildi va 2017-yil 19-aprelda Parij bitimini imzoladi. 2018-yil 9-dekabrda esa “Parij bitimini 
ratifikatsiya qilish tog‘risida”gi O‘zbekiston Respublikasining O‘RQ-491-son qarori kuchga kirdi. Parij bitimi 
bo‘yicha O‘zbekistonning asosiy majburiyati 2030-yilga qadar issiqxona gazlarining yalpi ichki mahsulot birligiga 
nisbatan solishtirma ajratmalarini 2010-yildagi darajadan 10% ga qisqartirish hisoblanadi [4].

Yashil iqtisodiyot loyihalari: O‘zbekistonda barqaror rivojlanish va atrof-muhit sifatini yaxshilashga qaratilgan 
bir qancha yashil iqtisodiyot loyihalari amalga oshirilib kelinmoqda. Bu loyihalar qayta tiklanadigan energiya 
manbalarini rivojlantirish, energiya sarfini tejovchi texnologiyalarni kengaytirish, ekologik toza qishloq xo‘jaligi 
amaliyotini targ‘ib qilishni o‘z ichiga oladi. 

Huquqiy baza va xalqaro loyihalar orqali shuni anglash mumkinki, O‘zbekistonning kun tartibiga yashil 
iqtisodiyot sezilarli ta’sir ko‘rsatmoqda. Shuning uchun ham ushbu tadqiqot ishida O‘zbekistonning yashil 
iqtisodiyot sari yo‘li va uni shakllantiruvchi trayektoriyasini shakllantiruvchi omillar o‘rganilinadi. O‘ylaymizki, 
iqtisodiy, ekologik va siyosiy o‘lchovlarni har tomonlama tahlil qilish orqali mamlakatda barqaror iqtisodiy 
rivojlanish yo‘llariga erishishning xalqaro tajribalarini ham o‘rganish yashil iqtisodiyot bo‘yicha kutilgan samaraga 
erishishga ijobiy hissasini qo‘shadi.

A D A B I Y O T L A R  T A H L I L I
“Yashil iqtisodiyot” atamasi 20-asr oxirlarida iqtisodiy rivojlanish va ekologik barqarorlikning ikki tomonlama 

muammolariga javob sifatida paydo bo‘lgan. BMTning Atrof-muhit bo‘yicha Dasturi (UNEP) yashil iqtisodiyotni 
inson farovonligi va ijtimoiy tenglikni yaxshilash, shu bilan birga ekologik xavflar va ekologik tanqislikni sezilarli 
darajada kamaytiradigan iqtisodiyot sifatida belgilaydi. Dasturda atrof-muhitga zarar yetkazmasdan barqaror 
rivojlanish, iqtisodiy o‘sishni ijtimoiy inklyuziviya va ekologiyani muhofaza qilish bilan integratsiyalashuviga 
alohida urg‘u berilgan. 

Ko‘plab adabiyotlarda olimlar tomonidan yashil iqtisodiyotga ta’riflar berib kelmoqdalar va ular ko‘pincha 
turli nazariyalarni keltirib o‘tadilar. “Yashil iqtisodiyot”ni rivojlantirishga bag‘ishlangan ilk ilmiy tadqiqotlar XX 
asrning 70-yillarida boshlangan. Jumladan, 1972-yilda Stokgolmda ijtimoiy-iqtisodiy rivojlanish va ekologiya 
muammolariga bag‘ishlangan xalqaro konferensiyada atrof-muhitni saqlab qolish va rivojlantirishga qaratilgan 
26 ta tamoyil ishlab chiqilgan [5].

1	 https://lex.uz. O‘zbekiston Respublikasi Vazirlar Mahkamasining qarori, 15.06.2017-yildagi 375-son
2	 https://lex.uz. O‘zbekiston Respublikasining Qonuni, 21.05.2019-yildagi O‘RQ-539-son  
3	 https://hydromet.uz 
4	 https://hydromet.uz 
5	 Декларация конференции ООН по проблемам окружающей человека среды от 16.06.1972 // Консультант плюс 4012.00.32.2002-

2013

Iqtisodiy adabiyotda “yashil iqtisodiyot” tushunchasi ilk marotaba 1989-yilda [6] qo‘llaniganligiga qaramasdan 
uning mohiyati hozirga qadar turlicha talqin etiladi. Ayrim manbalarda yashil iqtisodiyot mamlakat tabiatini 
yaxshilashga ko‘maklashuvchi iqtisodiyotning yangi tarmogi sifatida tadqiq qilinsa, ba’zi tadqiqotlarda yashil 
iqtisodiyot tabiatga yordam beruvchi va foyda keltiruvchi yangi texnologiyalar, ekotizmlar sifatida o‘rganiladi, 
uchinchi guruh tadqiqotlarda esa yashil iqtisodiyot – bu ekologik toza mahsulotlar yaratishga yo‘naltirilgan 
rivojlanishning yangi bosqichiga o‘tish hisoblanib, uning asosini “yashil” texnologiyalar tashkil etadi deyiladi [7]. 

Ekologiya va resurslar iqtisodchisi Edvard Barbier yashil iqtisodiyotga qayta tiklanadigan enargiyaning, 
barqaror qishloq xo‘jaligining va ekologik zarasiz bo‘lgan texnologiyalarning rivojlanishi sifatida qaraydi. U 
shuningdek yashil sektorlarga investitsiyalar iqtisodiy o‘sishni kuchaytirishini ham ta’kidlab o‘tgan [8].

Yashil iqtisodiyot tushunchasining keng tarqalgan, nisbatan to‘liq ta’rifi UNEP tomonidan ishlab chiqilgan 
bo‘lib, yashil iqtisodiyot – bu “insonlar farovonligi va ijtimoiy tengligining yaxshilanishi, ekologik risklar va 
ekologik taqchillikni sezilarli darajada kamaytirish”ga olib keluvchi iqtisodiyotdir [9].

Republikamizning taniqli iqtisodchi olimlaridan biz A.Vahobovning ilmiy tadqiqot nazariyalariga ko‘ra, atrof-
muhit iqtisodiyoti yoki ekologik iqtisodiyotdan farqli ravishda “yashil iqtisodiyot” ko‘proq amaliy xarakterga ega 
hisoblanadi. “Yashi iqtisodiyot” ilmiy fan sohasi emas, balki ustun darajada real iqtisodiy siyosat, konkret faoliyat 
sohalari (energetika, innovatsiya, qishloq xo‘jaligi va b.)ga taalluqlidir. Ushbu farqni “yashil iqtisodiyot”ning 
inglizcha economics (iqtisodiy nazariya yoki environmental economics, ecological economics kabi iqtisodiy 
fanlar) emas, balki economy (real iqtisodiy faoliyat) so‘zlari orqali ifodalanishida kuzatish mumkinligini [10] aytib 
o‘tgan. 

T A D Q I Q O T  M E T O D O L O G I YA S I
Mavzuni ilmiy o‘rganish, mantiqiylik, tahlil va tadqiq etish jarayonida tizimli tahlil, sintez va  mantiqiy 

fikrlash usullaridan keng foydalanilgan. Maqolada yashil iqtisodiy va barqaror iqtisodiy rivojlanishning o‘zaro 
integratsiyasi va bu jarayonda O‘zbekistonning erishgan natijalari, istiqbolli loyihalarini yanada rivojlantirish 
uchun mos ravishda ilmiy taklif hamda amaliy tavsiyalar berildi. 

T A H L I L  V A  N A T I J A L A R
Yashil iqtisodiyot resurslardan oqilona foydalanishning eng yangi usuli hisoblanadi. To‘rtinchi sanoat 

inqilobida bu iqtisodiyot o‘zida ko‘plab yutuqlarni jamlagan va iqlim o‘zgarishiga qarshi kurashda iqtisodiyot 
hamda sanoatda ulushi bo‘yicha yuqori o‘rinni egallab kelmoqda. Biroq yashil iqtisodiyotga o‘tish biroz muddat 
talab qiladi va bu iqtisodiy tizimga o‘tish barcha tarmoqlarni barqaror rivojlantirish, ishlab chiqarish va iste’mol 
sohasini yangi texnologiyalar bilan ta’minlash orqali bo‘lishi mumkin. 

Yashil iqtisodiyotga o‘tish O‘zbekistonga ham juda juda zarur hisoblanadi. Sababi, O‘zbekistonning jadal 
iqtisodiy o‘sishi asosan resurslarni qazib olish hamda iqtisodiyotning tog‘-kon sanoati va ishlab chiqarish 
tarmoqlari hisobiga to‘g‘ri keladi. Shuningdek Markaziy Osiyoning boshqa mamlakatlari kabi O‘zbekiston ham 
iqlim o‘zgarishiga juda zaif. O‘zgaruvchan iqlim uning tabiiy kapitali, qishloq xo‘jaligi, yer va suv unumdorligiga 
tahdid solgan holda, tabiiy ofatlar xavfini kuchaytiradi. Mamlakat iqlim o‘zgarishiga zaiflik bo‘yicha 191 mamlakat 
ichida 96-o‘rinni egallaydi [11]. 

2021-yilda O‘zbekistonning ko‘plab hududlari, jumladan, Toshkent 150 yillik ro‘yxatga olingan tarixda eng 
kuchli, misli ko‘rilmagan qum-chang bo‘ronni boshdan kechirdi. O‘zbekiston Respublikasi Prezidenti Sh. M. 
Mirziyoyev o‘shanda qum-chang bo‘roni O‘zbekiston duch kelayotgan ekologik tahdidlarning salbiy ta’sirini 
kuchayib borayotganining so‘nggi dalili bo‘lganini va bu yashil iqtisodiyotga o‘tish zarurati bo‘yicha muhim 
saboq bo‘lganini ta’kidlab o‘tgan edi. Shuning uchun ham “yashillashtirish”ga o‘tish va barqarorlikni ta’minlash 
dolzarb mavzuga aylanib bormoqda. “Yashil iqtisodiyot”ga o‘tish borasida 2019-2030-yillar davrida O‘zbekiston 
Respublikasining “yashil” iqtisodiyotga o‘tish strategiyasi tasdiqlandi va quyidagilar uni amalga oshirishning 
ustuvor yo‘nalishlari etib belgilandi:

iqtisodiyotning bazaviy tarmoqlari energiya samaradorligini oshirish;
energiya resurslari iste’molini diversifikatsiyalash va qayta tiklanuvchi energiya manbalaridan foydalanishni 

rivojlantirish;

6	 Blueprint for a green economy: David Pearce, Anil Markandya and Edward B. Barbier. Earthscan, London, Great Britain, 1989.192pp.
7	 Yashil iqtisodiyot. Makroiqtisodiyot, Darslik. Vaxabov A.V, Xajibakiyev Sh.X. 2020-yil, 20-bet. 
8	 Barbier E.B (2010). “How is the global green economy developing?”. Ecological Economics, 69(5), 953-963.
9	 Навстречу “зелёной” экономике: пути к устойчивому развитию и искронению бедности / Штайнер А., Айрис Р., Бэсса С.И 

др:ЮНЕП/Г рид Арендал, 2011. С. 17.
10	 Vaxobov A.V., Xajibakiyev Sh.X. “Yashil iqtisodiyot” . darslik. – T.: Universitet, 2020. – 262 b.
11	 https://gain.nd.edu/country-index 

iqlim o‘zgarishi oqibatlariga moslashish va ularni yumshatish, tabiiy resurslardan foydalanish samaradorligini 
oshirish va tabiiy ekotizimlarni asrash;

“yashil” iqtisodiyotni qo‘llab-quvvatlashning moliyaviy va nomoliyaviy mexanizmlarini ishlab chiqish.
O‘zbekiston Respublikasida “yashil” iqtisodiy o‘sishni ta’minlashda 6 ta ustuvor yo‘nalishda o‘z vazifalarini 

belgilab olgan:
Tabiiy resurslardan barqaror va samarali foydalanish;
Milliy iqtisodiyotning tabiiy ofatlar va iqlim o‘zgarishiga nisbatan barqarorligini mustahkamlash;
Milliy iqtisodiyot, xususan, sanoatning “yashil” va kam uglerodli rivojlanishini ta’minlash;
Innovatsiyalarni joriy etish va samarali “yashil” investitsiyalarni jalb qilish;
Barqaror va inklyuziv “yashil” urbanizatsiyani rivojlantirish;
“Yashil” iqtisodiyotga o‘tish davrida katta ta’sir ostida bo‘lishi mumkin bo‘lgan aholi va ularning yashash 

joylarini qo‘llab-quvvatlash.
Ushbu ustuvor yo‘nalishlar bo‘yicha vazifalarning samarali amalga oshirilishi quyidagi yo‘nalishlardagi 

tarmoqlararo choralar bilan bir qatorda amalga oshirish lozim bo‘ladi. Masalan:
“yashil” o‘sish bo‘yicha salohiyatni oshirish va inson kapitalini rivojlantirish;
“yashil” iqtisodiyotga o‘tish uchun qulay siyosiy muhit yaratish, samarali institutlarni joriy qilish;
tashqi va ichki “yashil” moliyalashtirish oqimlarini ko‘paytirish.
Innovatsiyalarni joriy etish va samarali “yashil” investitsiyalarni jalb qilishning ustuvor yo‘nalishlari esa 

quydagilardan iborat.
“yashil” investitsiyalar konsepsiyasini integratsiyalash – mamlakatda rejalashtirilgan barcha investitsiya 

loyihalari uchun “yashil” mezonlarni ishlab chiqish va joriy etish;
 sanoat korxonalari infratuzilmasini modernizatsiyalash – mavjud yangi texnologiyalar va standartlarning 

integratsiyasi orqali sanoat, qurilish, qishloq xo‘jaligi va iqtisodiyotning boshqa tarmoqlaridagi sanoat 
korxonalarining infratuzilmasi barqarorligini ta’minlash;

 xususiy sektorning milliy iqtisodiyotdagi ishtirokini oshirish, davlat va xususiy sektor o‘rtasidagi muloqotni 
mustahkamlash;

 davlat xaridlarining shaffof va raqobatbardosh tartibini va korporativ boshqaruv tizimini takomillashtirishni 
qo‘llab-quvvatlash;

 elektron hukumat va davlat boshqaruvi salohiyatini mustahkamlash, elektron hukumat tizimini AKT 
infratuzilmasi va tegishli tizimlar bilan ta’minlash, davlat boshqaruvi organlarining innovatsiyalar va investitsiyalar 
bo‘yicha  salohiyatini  kuchaytirish  hamda  davlat  xizmatlari  va  jarayonlarini  raqamlashtirishni qo‘llab-
quvvatlash [12].

Har bir rivojlanishning asosini moliyalashtitish tashkil qilganligi sababli, hukumat davlat investitsiyalarini 
ko‘paytirishda va “yashil” o‘tish uchun innovatsion moliyaviy vositalarni safarbar etishda hal qiluvchi ro‘l 
o‘ynaydi. 2021-yilda O‘zbekiston Barqaror rivojlanish maqsadlariga (BRM) erishish bo‘yicha tadbirlarni 
moliyalashtirish uchun 870 million AQSh dollari miqdorida  obligatsiyalar chiqardi. Bu maqsadlar qatorida, 
jumladan, yerlarni tiklash, “yashil” transportni rivojlantirish, “Yashil sukuk” mexanizmini ishga tushirish, 
energiya samaradorligini oshirish loyihalari va boshqa innovatsiyalarni moliyalashtirish ham bor [13]. Biroq, 
2022–2026-yillarga mo‘ljallangan yangi rivojlanish strategiyasiga ko‘ra, qo‘shimcha mablag‘larni talab qiladigan 
ushbu tadbirlar “yashil” o‘tish uchun yetarli emas. Xalqaro tajriba shuni ko‘rsatadiki, mamlakatlar Parij kelishuvi 
maqsadlariga erishish uchun yalpi ichki mahsulotning (YaIM) 6 foizi  miqdorida moliyaviy resurslarni safarbar 
qilish imkoniyatiga ega bo‘lishlari kerak. Ham davlat investitsiyalarini, ham xususiy investitsiyalarni jalb qilish 
va ilgari rejalashtirilgan investitsiyalar uchun iqlim o‘zgarishi xavfini kamaytirish muhim ahamiyatga ega. 2022-
yilgi davlat budjeti to‘g‘risida O‘zbekiston Respublikasi Prezidentining 2021-yil 30-dekabrdagi 73-sonli Qaroriga 
ko‘ra O‘zbekiston Respublikasi Moliya vazirligi xalqaro rivojlanish hamkorlari (BMTTD va Fransiya taraqqiyot 
agentligi (FTA))  ko‘magida “yashil” o‘tishni amalga oshirish maqsadida “yashil” moliyaviy islohot bo‘yicha 
yetakchi davlat organi hisoblanadi. Joriy ishlar “yashil” byudjetlashtirish metodologiyasini ishlab chiqish, davlat 
xarajatlarini BRM bilan bog‘lash va muntazam monitoring qilish, “yashil” va barqaror davlat xaridlari tamoyillarini 
joriy etish, soliq va subsidiyalar tizimini “yashillashtirish” sohasidagi islohotlarni o‘z ichiga oladi. Shu bilan bir 
vaqtda, O‘zbekiston Respublikasi Investitsiyalar va tashqi savdo vazirligi “Yashil” investitsiya kengashi orqali 
“yashil” investitsiyalar uchun qulay muhit yaratishga hissa qo‘shmoqda [14].

2020-yilda Jahon Banki o‘tish davrida bo‘lgan mamlakatlar uchun Milliy “yashil” taksonomiyani ishlab 
chiqish bo‘yicha qo‘llanma taqdim etdi. “Yashil” taksonomiyaning muhim ahamiyati quyidagilardan iborat: 

12	 O‘zbekiston Respublikasi Prezidentining 2019-yil 4-oktabrdagi PQ–4477-son 2019–2030-yillar davrida O‘zbekiston  Respublikasining 
“Yashil iqtisodiyotga o‘tish strategiyasini tasdiqlash to‘g‘risida”gi Qarori.

13	 https://www.imv.uz 
14	 https://worldbank.org. O‘zbekistonda Yashil O‘sish va Iqlim O‘zgarishi Bo‘yicha Siyosiy Muloqotlar Turkumi.

(1) investitsiya fondlariga “yashil” yorlig‘ini berish va ularning shaffofligini oshirish uchun aniq mexanizmlar 
taqdim etadi; 

(2) “yashil” investitsiyalarga talab yaratishda yordam beradi; “yashil” va “jigar rang” investitsiyalar o‘rtasida 
tanlov qilish imkonini beradi; 

(3) manfaatdor tomonlar – markaziy bank, hukumat, tijorat banklari, fond birjalari va boshqa tashkilotlarni 
birgalikda ishlashga jalb qilish orqali hamkorlik munosabtlari o‘rnatilinadi.

Jahon bankining 2023-yilgi O‘zbekiston iqlimi va taraqqiyoti bo‘yicha hisobotiga [15] ko‘ra, mahalliy 
korxonalar mintaqadagi boshqa mamlakatlarga nisbatan yashil tashabbuslarda faol ishtirok etib kelmoqda. 
Iqlim o‘zgarishiga qarshi kurashish hukumat uchun nisbatan yangi yo‘nalish bo‘lishiga qaramay, 2019-yilga 
kelib O‘zbekistondagi korxonalarning qariyb 90 foizi allaqachon yashil tashabbuslarga sarmoya kiritib kelganlar 
(1-rasm). Bu yashil pul-kredit siyosati amaliyotlari iqtisodiy subyektlar tomonidan ma’qullanishi ehtimolligi 
yuqoriligidan dalolat beradi. Shu sababli Markaziy bankning yashil moliyalashtirish imkoniyatlaridan foydalanishi 
kutilgan natija berishi ehtimoli yuqori. 

1-rasm. Uch yil ichida har qanday yashil investitsiyalar bilan shug‘ullangan firmalarning ulushi [16]

O‘zbekistondagi tijorat banklari ham yashil iqtisodiyotni qo‘llash va amaliyotga keng joriy etish hamda 
barqarorlikka erishish uchun harakat qilmoqdalar. Jumladan ilk xususiy banklardan biri bo‘lgan Hamkorbank 
Gollandiya taraqqiyot banki bilan hamkorlikda atrof-muhitga zararli chiqindilarni kamaytirish va energiya sarfini 
pasaytirishga yo‘naltirilgan ekologik toza texnologiyalar va uskunalarni moliyalashtirish, shuningdek, energiya 
tejovchi isitish va sovutish tizimlarini joriy etish maqsadida “yashil” kreditlar sohasida faoliyat yuritmoqda. 
Ushbu yo‘nalish dastlabki yangilik sifatida mahalliy tadbirkorlar uchun, shuningdek, Hamkorbankning o‘zi 
uchun ham yangi soha hisoblanadi. Yevropa tiklanish va taraqqiyot banki (YTTB) bu tashabbusni rivojlantirish 
uchun maqsadli moliyaviy va texnik yordam ko‘rsatmoqda. Hamkorbankning salohiyatini oshirish, uni “Yashil” 
iqlim jamg‘armasiga (YIJ) to‘g‘ridan-to‘g‘ri chiqish uchun akkreditatsiya qilingan milliy muassasaga aylantirish 
imkoniyatini beradi. CAMP4ASB loyihasi doirasida Markaziy Osiyo Mintaqaviy Ekologik Markazi (MOMEM) 
“yashil” va iqlim mezonlarini ishlab chiqish, shuningdek, O‘zbekistondagi ayrim hududlarda moslashuv loyihalari 
bo‘yicha mikrokreditlar samaradorligini baholashda yordam berib kelmoqda.

Shuningdek “yashillikka o‘tish” barqaror iqtisodiyotni rivojlantirish borasida  o‘z faoliyatida “yashil” 
iqtisodiyotni moliyalashtirish va xavflarni boshqarish mexanizmlarini joriy qilgan birinchi banklardan biri 
“O‘zsanoatqurilishbank” ham juda faol ishlarni amalga oshirib kelmoqda. Armaniston Respublikasining Yerevan 
shahrida bo‘lib o‘tgan Yevropa tiklanish va taraqqiyot banki Boshqaruvchilar kengashining 33 yillik yig‘ilishi 
doirasida “O‘zsanoatqurilishbank” YeTTBning navbatdagi faxriy mukofoti – “Yilning yashil savdo bitimi” bilan 
taqdirlandi. SQBning atrof-muhitga salbiy ta’sirini kamaytirish, energiyani tejovchi va qayta tiklanadigan 
energiya manbalarini joriy etishga qaratilgan 400 dan ortiq loyihalari, jumladan, kichik va o‘rta biznesni qo‘llab-
quvvatlashga qaratilgan “yashil” tashabbuslari ushbu xalqaro moliya tashkiloti tomonidan ketma-ket to‘rtinchi yil 

15	 Country Climate and Development Report: Uzbekistan (2023). World Bank Group. 
16	  Jahon bankining 2023-yilgi O‘zbekiston iqlimi va taraqqiyoti bo‘yicha hisoboti bo‘yicha muallif tomonidan tayyorlandi

yuksak e’tirof etilmoqda. So‘nggi uch yilda Bankning yashil kredit portfeli summasi 567 mln dollarga yetkazilib, 
6763 ta yashil ish o‘rinlari yaratilgan [17].

X U L O S A  V A  T A K L I F L A R
O‘zbekistonning yashil iqtisodiyotga o‘tish strategiyasi mamlakatni barqaror iqtisodiy rivojlanishiga erishish 

uchun muhim bir qadamdir. Yashil iqtisodiyotga o‘tish, iqlim o‘zgarishiga qarshi kurashish va resurslarni 
tejash orqali bir qancha imkoniyat eshiklari ochilmoqda. Biroq, bu jarayon bir qator yechilishi kerak bo‘lgan 
muammolar bilan ham bog‘liq, jumladan, mas’uliyatli investitsiya muhitini yaratish, xususiy sektorda “yashil” 
moliyalashtirishni rag‘batlantirish va innovatsion texnologiyalarni joriy etish. Shuningdek, barqaror iqtisodiyotga 
erishish uchun O‘zbekiston, birinchi navbatda, ekologik va iqtisodiy manfaatlarni birlashtirgan siyosatlarni 
amalga oshirishi zarur. Bu jarayon ekologik zararsiz energiya manbalarini rivojlantirish, resurslarni samarali 
boshqarish va aholi o‘rtasida ekologik ongni oshirishni talab etadi. Bu kabi muammolarni samarali yechish 
uchun quyidagi takliflarni keltirib o‘tamiz:

Investitsiya muhitini takomillashtirish: Davlat tomonidan investorlar uchun qulay shart-sharoitlarni yaratish 
zarur. Bu, jumladan, “yashil” loyihalar uchun moliyaviy qulayliklar va soliq imtiyozlari taklif etishni o‘z ichiga 
olishi kerak.

Innovatsion texnologiyalarni joriy etish: Yashil energiya va ekologik toza texnologiyalarni joriy etish orqali 
iqtisodiyotni diversifikatsiyalash va modernizatsiya qilish lozim. Innovatsiyalarni qo‘llab-quvvatlashdagi tadqiqot 
va rivojlanish (R&D) uchun moliyalashtirishni oshirish zarur.

Qonunchilik tizimini mustahkamlash: Yashil iqtisodiyotga o‘tish jarayonini qo‘llab-quvvatlovchi qonunchilik 
va normativ-huquqiy bazani rivojlantirish. Bunda xalqaro standartlarga muvofiq “yashil” taksonomiya asosida 
qat’iy me’yorlarni belgilash muhimdir.

Ijtimoiy faoliyatni rag’batlantirish: Mahalliy aholi va tadbirkorlarga “yashil” investitsiya va loyihalarda ishtirok 
etish imkoniyatlarini kengaytirish. Ijtimoiy xatarlarni kamaytirish va aholi xabardorligini oshirish muhimdir.

Monitoring va Baholash tizimini yaratish: Yashil investitsiyalarning samaradorligini monitoring qilish va 
baholash uchun tizimlar olib borish zarur. Bu orqali davlat siyosati va xususiy sektordagi tashabbuslarning ijobiy 
natijalarini aniq ko‘rish mumkin bo‘ladi.

Yashil iqtisodiyotga o‘tish O‘zbekiston uchun nafaqat iqlim o‘zgarishiga qarshi samarali kurash, balki yangi 
iqtisodiy imkoniyatlarni ochish va barqaror rivojlanishni ta’minlash uchun ham muhimdir.  Umid qilamizki, ilgari 
surilgan takliflar orqali O‘zbekiston o‘z iqtisodiyotini barqaror va yashil rivojlanish yo‘liga olib bora oladi. 

